
Da Tschierv a Müstair – ils abitadis da la Val Müstair
■ La Val Müstair cumpiglia ils vitgs da
Tschierv, Fuldera, Lü, Valchava, Sta.
Maria e Müstair. Dapi il 2009 furman las
anteriuras sis vischnancas la vi-
schnanca da vallada Val Müstair.

Tschierv
Anteriura vischnanca politica, cirquit Val
Müstair, district En, situada entadim la val
cun in territori che s’extenda al vest sur il
Pass dal Fuorn fin a Buffalora, cun la Val
Nüglia integrada il 1918 en il Parc Naziu-
nal Svizzer. Fusiunada il 2009 a la vi-
schnanca politica da Val Müstair. Tschierv
sa cumpona da las gruppas da chasas Ain-
tasom-Tschierv, Chasuras, Plaz ed Ora-
som-Tschierv. 1432 Zirff, tudestg Cierfs
(istoric). 1835 155 abitants; 1850 145;
1900 146; 1930 126; 1950 165; 2000
154. Chats da stgaglias dal temp da Hall-
statt en in cuvel en vischinanza da Cuel.
Colonisaziun e cultivaziun dal terren du-
rant il temp medieval tardiv a partir da la
claustra da Müstair. Explotaziun da gron-
das quantitads da minerals da fier al Pass
dal Fuorn ed a Buffalora en il 14avel e
15avel tschientaner. Il 1471, suenter dispi-
tas tranter la claustra daMüstair ed ils cha-
stellans von Matsch, è vegnida consecrada
l’emprima chaplutta.Tschierv appartegne-
vaoriundamain a la plaiv daMüstair, a par-
tir da la fin dal 15avel tschientaner a quella
da Sta. Maria. La refurmaziun è vegnida
introducida en ils onns 1530.Dal 1654fin
il 1817 ha Tschierv disponì d’ina atgna
plaiv, alura è la vischnanca s’unida eccle-
siasticamain cun Fuldera (domicil dal ple-
von) e Lü. Il 1762 è la ValMüstair sa cum-
prada libra da tut ils dretgs austriacs. Dapi
il 1854 era Tschierv ina vischnanca auto-
noma. Economicamain da tempra preva-
lentamain agricula, promovaTschierv dapi
ils onns 1960 in turissemmoderà (avertura
dal territori da skis Minschuns cun runals
1976). Il 2005 lavuravan 13 % da las per-
sunas cun activitad da gudogn a Tschierv
en il sectur primar, 78%en il sectur terziar.
Part da la populaziun da lingua ruman-
tscha: 1980 95,5 % (lingua materna);
2000 77,3% / 92,2% (meglra lingua/tut-
tas indicaziuns). Paul Eugen Grimm

Fuldera
Anteriura vischnanca politica, cirquit Val
Müstair, district En. Fusiunada il 2009 a la
vischnanca politica Val Müstair. Situada
sin plirs ventagls alluvials da la vart dretga
dal Rom. Il vitg da Fuldera cumpiglia las
duas parts da Fuldera Dora e Fuldera
Daint. 1322 Faldiera. Il num deriva dal la-
tin fundaria, rumantsch furn da luentar
metal, e designava oriundamain l’entira
part interna da la val cun la regiun da mi-
nieras a Buffalora da l’autra vart dal Pass
dal Fuorn. 1835 179 abitants; 1850 123;
1900 98; 1950 118; 1990 105; 2000 115.
A Furom, al spartavias per Lü, sa chattava
probablamain ina taverna romana. En il

temp medieval tardiv ha la claustra da
Müstair promovì la colonisaziun e la cul-
tivaziun dal terren. La vischnanca è vegni-
da destruida durant la Guerra svabaisa
(1499) e durant ils Scumbigls grischuns.
Refurmaziun ca. 1530 (2000 57,4 % re-
furmads, 40,9 % catolics). Attestada è ina
baselgia consecrada a s. Roc. Il 1708 è ve-
gnida construida la baselgia refurmada
odierna cun in agen reverenda dapi il
1714. Il 1762 è laValMüstair sa cumprada
libra da tut ils dretgs austriacs, ed il 1854
è Fuldera daventada ina vischnanca auto-
noma. Amplificaziun da la via dal Fuorn
1870–72. Ferma depopulaziun da la val en
il 19avel tschientaner (1835–50: –31,3%,
1870–1900: –63,2 %). Drenascha da la
Palü dals Lais en il rom da la Battaglia dal
graun durant la Segunda Guerra mundia-
la. Fin il 2005 disponiva Fuldera ensemen
cun Lü e Tschierv d’ina atgna scolina e
d’ina atgna scola primara (1.–3. classa a
Fuldera, 4.–6. classa aTschierv). Dapi alu-
ra sa chatta la scolina a Valchava, la scola
primara (per tut ils uffants da la val) aMü-
stair e la scola secundara e reala (medema-
main per l’entira val) a Sta. Maria. Sper
l’agricultura e l’allevament da muvel exi-
stan actualmain a Fuldera duas interpresas
da mastergnanza (scrinaria e firma da con-
strucziun) ed in hotel cun restaurant ga-
stronomic. Svilup turistic moderà dapi ils
onns 1960 (center da passlung da la val,
turissemda stad e d’enviern). Part da la po-
pulaziun da lingua rumantscha: 2000 74,8
% / 93,9 % (meglra lingua/tuttas indica-
ziuns). Realisaziun d’ina nova chasa com-
munala cun biro da posta e butia 2001.

Paul Eugen Grimm

Lü
Anteriura vischnanca politica, cirquit Val
Müstair, district En, situada a 1920m (vi-
schnanca la pli autsituada da l’Europa) sin
ina terrassa sulegliva da la vart sanestra dal
Rom, antruras cun l’aclaun da Lüsai, ma
senz’il fund da la val. Fusiunada il 2009 a
la vischnanca da Val Müstair. 1466 Lug.
1835 74 abitants; 1850 95; 1900 59;
1950 56; 2000 62. Colonisà a partir dal
12avel tschientaner en il decurs da la cul-
tivaziun promovida da la claustra da Mü-
stair. A la via da sauma da Lü sur il Pass
daCostainas en l’Engiadina Bassa sa chat-
tava probablamain ina staziun da ber-
niers. A la fin dal 15avel tschientaner ap-
partegneva Lü a la plaiv da Sta. Maria. La
refurmaziun è vegnida introducida en-
turn il 1530. Dapi alura è la vischnanca
colliada ecclesiasticamain cun Fuldera
(cun in agen plevon dal 1824–27). Vi-
schnanca autonoma 1854 fin il 2008.
Cun l’amplificaziunda la via charrabla sur
il Fuorn (1870–72) è ella vegnida isolada
anc pli fitg che avant. Lü cultivava durant
tscherts temps granezza, l’allevament da
muvel predominescha dentant anc oz.
Part da la populaziun da lingua ruman-

tscha: 2000 82,3% / 87,1% (meglra lin-
gua/tuttas indicaziuns). Il 2009 han Jitka
e Václav Ourednik avert a Lü in observa-
tori d’astronomia. Paul Eugen Grimm

Champatsch (Valchava)
Alp sin territori da la vischnanca da Val-
chava, situada a ca. 2100 m da la vart sa-
nestra da la Val Müstair a la ruta da
Tschierv/Lü sur il Pass da Costainas en la
Val S-charl. Emprima documentaziun il
1466. L’Alp Champatsch vegniva char-
giada a medem temp daTschierv, Lü-Lü-
sai e Valchava, probablamain gia dapi il
14avel/15avel tschientaner. La tegia e la
plipart dals edifizis da lain dateschan dal
1825. Menziun speziala merita il cuviert
(refugi per ilmuvel),mantegnì per gronda
part en ses stadi originar. Examinaziuns
exactas dal 1987 han purtà a la glisch a
Champatsch duas culegnas d’alp pli ve-
glias, menziunadas probablamain en in
document dal 1706 sco Gross-Cham-
patsch e Klein-Champatsch (numnada
era Alpetta). Il 1870–71 ed il 1880 è Val-
chava s’acquistà ils ultims dretgs d’astg e
pastg daTschierv e Lü. Il 1989 èn vegnids
translocads ils edifizis da l’Alp Cham-
patsch al Museum al liber Ballenberg
(Brienz/BE). Inauguraziun da l’Alp
Champatsch nova il 1986.Adolf Collenberg

Valchava
Anteriura vischnanca politica, cirquit
Val Müstair, district En, construida lung
la via tranter Sta. Maria e Fuldera, cun
las fracziuns autas da Chaunt e Valpa-
schun. Fusiunada il 2009 a la vischnanca
politica da Val Müstair. 1331 Valchava.
1850 208 abitants; 1900 218; 1950 252;
2000 202. Valchava è vegnì colonisà da-
vent da la claustra da Müstair e furmava
cunTschierv, Lü e Fuldera l’uschenumnà
Terzal Daint. La baselgia existiva gia il
1418, la refurmaziun è vegnida introdu-
cida en ils onns 1530, cun agens plevons
dal 1783–1870. La baselgia catolica è
vegnida consecrada il 1896. Durant la
Guerra svabaisa (1499) e durant ils
Scumbigls grischuns è la vischnanca ve-
gnida devastada il 1621–22. Sut domini
austriac 1728–62. La vischnanca da Val-
chava moderna ha prendì si’entschatta il
1854. Il 1862 han bovas devastà grondas
parts dal terren cultivà. A Valchava ap-
partegnan era l’exclava enturn l’Alp
Champatsch, ils edifizis vegls da la quala
èn vegnids transferids alMuseumdaBal-
lenberg. La vischnanca viva da l’agricul-
tura, da l’allevament da muvel, dal ma-
stergn e d’in turissem moderà. La chasa-
cumin alloschescha la Biblioteca Jaura
(biblioteca da vallada) ed il Museum
Chasa Jaura (museum da vallada). Part
da la populaziun da lingua rumantscha:
2000 80,7 % / 89,6 % (meglra
lingua/tuttas indicaziuns).

Paul Eugen Grimm

Santa Maria en Val Müstair
Anteriura vischnanca politica, cirquit
Val Müstair, district En, situada al
spartavias per il Pass da l’Umbrail. Fu-
siunada il 2009 a la vischnanca politica
da Val Müstair. A l’abitadi, construì en
furma da crusch, appartegnan las cu-
legnas autas da Craistas, Büglios e Pü-
tschai sco era l’aclaun da Sielva cun
l’ospital cirquital. 1850 437 abitants;
1900 385; 1950 420; 2000 327. En il
temp autmedieval èn naschids em-
prims bains a Sta. Maria, erigids sin
iniziativa da la claustra da Müstair e
tras urbarisaziuns exequidas da glieud
libra. Enturn il 1167/70 è documenta-
da la chaplutta da Sancte Mariae in Sil-
vaplana, a la quala regorda il num
odiern Sielva. La chaplutta episcopala
è ida tras donaziun a la claustra da
Müstair ed era ina giada ina renumada
destinaziun da pelegrinadi. En il
13avel tschientaner existiva a Sta. Ma-
ria in pitschen convent da canonis ed
in ospizi. A la fin dal 15avel tschienta-
ner è daventada la vischnanca da Sta.
Maria in’atgna pravenda. Grazia a la
posiziun favuraivla al spartavias per
l’Umbrail ed al passadi en la Val Fraele
(talian Valle di Fraéle) è ella daventada
il lieu principal da la val. Durant la Bat-
taglia a la Chalavaina (1499) ed ils
Scumbigls grischuns (1621–22) è il
vitg vegnì destruì, il 1630 è sa derasada
la pestilenza ed il 1764 è arsa giu ina
part da Sta. Maria; l’incendiari culpai-
vel è vegnì executà. Dal 1799–1800 è
Sta. Maria vegnida implitgada en las
campagnas dals Austriacs e Franzos.
Da l’occupaziun dals cunfins dal
1914–18 existan anc numerus fastizs
sin il Pass da l’Umbrail. La refurmaziun
è vegnida introducida a Sta. Maria
tranter il 1526 ed il 1530. La baselgia
gotic-tardiva dal 1492 ha servì durant
in lung temp ad omaduas confessiuns.
Suenter la mort da la davosa persuna
catolica a Sta. Maria il 1837 (ina dun-
na), è il maletg da l’altar deditgà a s.
Maria vegnì purtà en ina processiun so-
lenna en la claustra da Müstair. Il 1762
è la vischnanca sa cumprada libra dal
domini temporar austriac. Ina vi-
schnanca en il senn modern è daventa-
da Sta. Maria il 1854. L’agricultura
gioga anc a l’entschatta dal 21avel
tschientaner ina rolla impurtanta. Int-
gins manaschis industrials (tranter au-
ter ina garascha ed ina stiva da taisser)
sco era in turissem moderà (plirs ho-
tels, restaurants e butias), il qual è sa
sviluppà en la vischinanza dal Parc Na-
ziunal e dal territori da skis da stad al
Pass dal Stielva, offran ulteriuras pus-
saivladads da gudogn. Part da la popu-
laziun da lingua rumantscha: 2000
69,7 % / 81,7 % (meglra lingua/tuttas
indicaziuns). Paul Eugen Grimm

Müstair (vitg)
Anteriura vischnanca politica, cirquit Val
Müstair, district En. Fusiunada il 2009 a la
vischnanca politica Val Müstair. Fracziun
la pli gronda da la Val Müstair, construida
lung la via oradim la val il pli a l’ost da la
Svizra. A l’anteriur territori communal da
Müstair appartegneva era la Val Mora che
sbucca vers il Lai da Livign. Entschatta dal
9avel tschientaner monasterium Tuberis,
tudestgfin il 1943Münster (uffizial). 1835
513 abitants; 1850 475; 1900 599; 1950
776; 2000 745. Sut la stalla al nord da la
claustra han ins chattà la fundamenta d’in
edifizi che datescha probablamain dal
temp da bronz tardiv. La claustra da bene-
dictinas cun la baselgia carolingica a trais
apsidas dal davos quart dal 8avel tschien-
taner ha marcà fermamain l’istorgia da la
vischnanca. Enturn la claustra sa gruppa-
vanmigiurias; ina curt signurila dal 10avel
tschientaner pudess esser stada ina dona-
ziun da l’imperatur Otto I a l’uvestg da
Cuira. La vischnanca daMüstair è sa sepa-
rada da Tuer (Vnuost) probablamain en il
13avel tschientaner. Il 1239 è attestà per
l’emprima giada inmartgà, nua ch’i vegni-
va vendì ed exportà oravant tut ponn
grisch. Il 1367 è la dretgira da la Val Mü-
stair entrada en la Lia da la Chadé. Avant
la Guerra da la Chalavaina (1499) era
Müstair in lieu da reuniun da las truppas
grischunas, alura è la vischnanca vegnida
destruida tras truppas austriacas. Cuntrari
a las autras vischnancas da la val, n’è quella
da Müstair betg vegnida refurmada. Du-
rant ils Scumbigls grischuns è ella puspè
vegnida demolida. Il 1696 han chaput-
schins surpiglià la pastoraziun dal vitg; lur
ospizi datescha dal 1709. Il 1728 ha
l’uvestg da Cuira vendì la Val Müstair a
l’Austria, il 1762 è quella vegnida reacqui-
stada. Il 1854 è Müstair daventada ina vi-
schnanca autonoma. Dapi ils onns 1970
èn sa domiciliadas diversas interpresas
commerzialas ed industrialas aMüstair che
giauda in svilup turistic moderà, tranter
auter grazia al ParcNaziunal Svizzer ed a la
claustra. L’onn 2005 lavuravan 62%da las
persunas cun activitad da gudogn a Mü-
stair en il sectur terziar. Part da la popula-
ziun da lingua rumantscha: 1990 91 % /
98 % (lingua materna); 2000 72,9 % /
85,8% (meglra lingua/tuttas indicaziuns).

Paul Eugen Grimm

Lü giascha sin ina terrassa sulegliva a 1920 m.

